
bhAratabhUmAtRistotra

ಭಾರತಭೂಮಾತೃಸ್ತೋತ್ರಂ

ವಂದೇ ಮಾತರಮವ್ಯಕ್ತಾಂ ವ್ಯಕ್ತಾಂ ಚ ಜನನೀಂ ಪರಾಂ .

ದೀನೋಽಹಂ ಬಾಲಕಃ ಕಾಂಕ್ಷೇ ಸೇವಾಂ ಜನ್ಮನಿ ಜನ್ಮನಿ .. 1..

ಸಾಗರಾಲಿಂಗಿತಾಂ ಲಕ್ಷ್ಮೀಂ ಜಗಜ್ಜನಕಕನ್ಯಕಾಂ .

ಸ್ಥಿತಾಂ ಹಿಮನಗಸ್ಯಾಂಕೇ ಪಾರ್ವತೀಮಪರಾಂ ಭಜೇ .. 2..

ಶುಭ್ರಂ ಧರ್ಮಧ್ವಜಂ ಮಾತುಃ ಕಿಂ ವಾ ರಾಶೀಕೃತಂ ಯಶಃ .
ರೌಪ್ಯಂ ವಾ ಮುಕುಟಂ ದಿವ್ಯಂ ವಂದೇಽಹಂ ತಂ ಹಿಮಾಲಯಂ .. 3..

ಜಾಹ್ನವೀಯಮುನಾಸಿಂಧುಬ್ರಹ್ಮಪುತ್ರಶತದ್ರುಭಿಃ .
ಭೂದೇವೀಂ ಪಂಚಧಾರಾಭಿಃ ಸತತಂ ಸಾಽಭಿಷಿಂಚತಿ .. 4..

ನಗಾಧಿಪಂ ಧಾರಯಂತೀಂ ಮಸ್ತಕೇ ರತ್ನಮದ್ವಯಂ .

ಕಾಶ್ಮೀರಂ ಚ ಲಲಾಟೇ ಭ್ರೂಮಧ್ಯೇ ನೇಪಾಲಿಕಾಂ ಶುಭಾಂ .. 5..

ನರ್ಮದಾತಾಪತೀವಿಂಧ್ಯಸಪ್ತಪೀಠಕಮೇಖಲಾಂ .

ಪೂರ್ವಾಪರಾಚಲೋರೂಂ ಚ ಮಲಯಂ ಪಾದಪೀಠಕೇ .

ಮಧ್ಯದೇಶೋದರೇ ಗುಪ್ತಾನಕ್ಷಯಾನ್ ಧನಸಂಚಯಾನ್ .. 6..

ಅಸುರಾಣಾಂ ಪುರೀ ಲಂಕಾ ದಾಸೀ ಯಚ್ಚರಣಯೋಃ ಕೃತಾ .

ತಾಂ ದೇವೀಂ ಭಾರತೀಂ ವಂದೇ ಮಾತರಂವಿಶ್ವಪೂಜಿತಾಂ .. 7..

ದ್ರುಷ್ಟಾ ಚೈವೋಪನಿಷದಾಂ ಗೀತಶಾಸ್ತ್ರಪ್ರವರ್ತಕಃ .
ಷಡ್ದರ್ಶನಪ್ರವಕ್ತಾ ಚ ಭಗವಾನ್ಪಾಣಿನಿರ್ಮುನಿಃ .. 8..
ವಾಲ್ಮೀಕಿಶ್ಚ ತಥಾ ವ್ಯಾಸಃ ಕಾಲಿದಾಸೋ ಮಹಾಕವಿಃ .
ಆರ್ಯಭಟ್ಟಶ್ಚ ಭರತಃ ಶಂಕರೋಽದ್ವೈತಕೇಸರೀ .. 9..

ಭೀಷ್ಮರಾಮಾರ್ಜುನಾ ವೀರಾ ನೃಪೌ ರಾಮಯುಧಿಷ್ಠಿರೌ .

ಸಾವಿತ್ರೀ ದ್ರೌಪದೀ ಸೀತಾ ದಮಯಂತೀ ಚ ತಾರಕಾ .. 10..

ಮಹಾಧಾನ್ಯದ್ವಿತೀಯಾನಿ ರತ್ನಾನ್ಯೇತಾನಿ ಭೂತಲೇ .

ಜನನೀ ಭಾರತೀ ತೇಷಾಂ ರತ್ನಗರ್ಭಾ ಕಥಂ ನ ಸಾ .. 11..

ವಸುಂಧರಾ ರತ್ನಗರ್ಭಾ ರಸಾ ವಿಶ್ವಂಭರಾ ಕ್ಷಮಾ .

ಸರ್ವಂಸಹಾ ಸ್ಥಿರಾ ಚೈವ ಭಾರತೀ ಭೂಸುಕನ್ಯಕಾ .. 12..

ರತ್ನಾಕರಃ ಸ್ವಯಂ ಭಕ್ತ್ಯಾ ಮುಕ್ತೋಪಾಯನಪೂರ್ವಕಂ .

ಚರಣಾನ್ಕ್ಷಾಲಯತ್ಯಸ್ಯಾ ಅತಂದ್ರಶ್ಚ ದಿವಾನಿಶಂ .. 13..

ಕೈಲಾಸದ್ವಾರಕಾಧೀಶೌ ರಾಮೇಶ್ವರಪುರೀಶ್ವರೌ .

ದ್ವಾರಪಾಲಾ ಬಭೂವುಶ್ಚ ಸೌಭಾಗ್ಯಂ ಮಾತುರದ್ಭುತಂ .. 14..

ಪೋಷ್ಯಂತಿ ಸದಾ ಮಾತುಃ ಪರ್ವತಸ್ತನಮಂಡಲಾತ್ .

ನಿಃಸೃತಾಶ್ಚ ಪಯೋಧಾರಾಃ ಸಂತತೀನಾಂ ಪರಂಪರಾಃ .. 15..
ಪುತ್ರವತ್ಸಲತಾ ಮಾತುರಗಾಧಾ ಹರಿಣಾ ಸ್ವಯಂ .

ಅವತೀರ್ಯೋದರೇ ಸೋಢಂ ಗರ್ಭದುಃಖಂ ಪುನಃ ಪುನಃ .. 16..
ಮರಣೇ ಜನ್ಮಕಾಲೇ ಚ ಮುಮೂರ್ಷುರ್ನವಬಾಲಕಃ .
ತ್ವದಂಕೇ ಚೈವ ಸಂಶೇತೇ ಅಹೋ ವತ್ಸಲತಾ ತವ .. 17..

ಪದ್ಮಾಲಯಾ ತ್ವಮೇವಾಸಿ ತ್ವಮೇವ ಚ ಸರಸ್ವತೀ .

ಅನ್ನಪೂರ್ಣಾ ತ್ವಮೇವಾಸಿ ತ್ವಮೇವ ಚ ಶಿವಾ ಸತೀ .. 18..

ತ್ವದೃಕ್ಷಾಃ ಕಲ್ಪವೃಕ್ಷಾಶ್ಚ ಚಿಂತಾಮಣಿಶಿಲಾಃ ಶಿಲಾಃ .
ತ್ವದ್ವನಂ ನಂದನಂ ಸಾಕ್ಷಾತ್ಸಾಕ್ಷಾತ್ತ್ವಂ ಸ್ವರ್ಗದೇವತಾ .. 19..

ಪ್ರತಿಜನ್ಮನಿ ಮೇ ಚಿತ್ತಂ ವಿತ್ತಂ ದೇಹಶ್ಚ ಸಂತತಿಃ .
ತ್ವತ್ಸೇವಾನಿರತಾ ಭೂಯುರ್ಮಾತಾ ತ್ವಂ ಕರುಣಾಮಯೀ .. 20..

ನ ಮೇ ವಾಂಛಾಽಸ್ತಿ ಯಶಸಿ ವಿದ್ವತ್ತ್ವೇ ನ ಚ ವಾ ಸುಖೇ .

ಪ್ರಭುತ್ವಂ ನೈವ ವಾ ಸ್ವರ್ಗೇಮೋಕ್ಷೇಽತ್ಯಾನಂದದಾಯಕೇ .. 21..

ಪರಂ ಚ ಭಾರತೇ ಜನ್ಮ ಮಾನ್ವಸ್ಯ ಚ ವಾ ಪಶೋಃ .
ವಿಹಂಗಸ್ಯ ಚ ವಾ ಜಂತೋರ್ವೃಕ್ಷಪಾಷಾಣಯೋರಪಿ .. 22..

ನಿರಂತರಂ ಭವತು ಮೇ ಮಾತೃಸೇವಾಂಶಭಾಗ್ಯಭಾಕ್ .

ಏಷೈವ ವಾಂಛಾ ಹೃದಯೇ ಸಾಕ್ಷೀ ಸರ್ವಾತ್ಮಕಃ ಪ್ರಭುಃ .. 23..
ಇತಿ ಶ್ರೀಭಾರತಭೂಮಾತೃಸ್ತೋತ್ರಂ ಸಂಪೂರ್ಣಂ

